
Na osnovu člana 252. tačka 13. a u vezi sa čl. 175, 176, 177, 178, 179. i 183. Zakona o 
osnovama sigurnosti saobraćaja na putevima u Bosni i Hercegovini ("Službeni glasnik BiH", 
broj 06/06), ministar komunikacija i transporta, u saradnji sa organima nadležnim za 
obrazovanje, donosi   

PRAVILNIK   

O OSPOSOBLJAVANJU ZA VOZAČA MOTORNIH VOZILA   

I. OPĆE ODREDBE   

Član 1.   

(Predmet)   

Ovim Pravilnikom propisuju se uvjeti, način i vrijeme trajanja osposobljavanja kandidata za 
vozače motornih vozila, uvjeti i način rada autoškola i obrazovnih ustanova u procesu 
osposobljavanja, obilježavanje vozila na kojima se obavlja osposobljavanje vozača, minimum 
opreme kojom raspolažu autoškole, polaganje ispita za vozače motornih vozila, nastavni plan 
i program osposobljavanja kandidata, i evidencija i dokumentacija koju vode autoškole i 
nadležni organi.   

Član 2.   

(Nadležnost)   

Osposobljavanje za vozača motornih vozila obavljaju autoškole i obrazovne ustanove u 
procesu redovnog obrazovanja učenika za osposobljavanje upravljanja motornim vozilima za 
zanimanje vozač motornih vozila, u skladu sa Zakonom o osnovama sigurnosti saobraćaja na 
putevima u Bosni i Hercegovini (u daljnjem tekstu: Zakon) i ovim Pravilnikom.   

II. OSPOSOBLJAVANJE ZA VOZAČA MOTORNIH VOZILA   

Član 3.   

(Pristup osposobljavanju)   

(1)    Osposobljavanju za vozača motornih vozila može pristupiti lice (u daljnjem tekstu: 
kandidat) koje:   

a)    ima godine života propisane Zakonom, za pojedine kategorije i potkategorije motornih 
vozila,   

b)    posjeduje ljekarsko uvjerenje o zdravstvenoj sposobnosti za upravljanje vozilom 
odgovarajuće kategorije, ne starije od godinu dana,   

c)    ima bosanskohercegovačko državljanstvo, prijavljeno prebivalište ili boravak u Bosni i 
Hercegovini, duže od šest mjeseci, kao i strani državljan koji ima odobren stalni ili privremeni 
boravak u Bosni i Hercegovini, duži od šest mjeseci.   



d)    je sposobno samostalno rješavati ispitne testove i   

e)    ispunjava i druge uvjete propisane za određenu kategoriju.   

(2)    U slučaju osposobljavanja za sticanje prava upravljanja motornim vozilom za kategorije 
utvrđene članom 184. stav 2. tač. 3 i 4. kandidat je dužan, prilikom prijave za osposobljavanje 
za vozača motornog vozila, dostaviti na uvid važeću vozačku dozvolu i priložiti njenu 
ovjerenu fotokopiju te dostaviti dokaz o ispunjavanju uvjeta u pogledu dužine upravljanja 
motornim vozilom te kategorije.   

Član 4.   

(Plan i program osposobljavanja)   

(1)    Osposobljavanje za vozača motornih vozila (u daljnjem tekstu: osposobljavanje) obavlja 
se na osnovu plana i programa koji je prilog broj 1. i čini sastavni dio ovog Pravilnika.   

(2)    Osposobljavanje obuhvata teoretski i praktični dio i to iz:   

a)    Propisa o sigurnosti saobraćaja na putevima, sa osnovama poznavanja motornih vozila,   

b)    Pružanja prve pomoći osobama povrijeđenim u saobraćajnoj nezgodi i   

c)    Upravljanja motornim vozilom.   

Član 5.   

(Ugovor o osposobljavanju)   

Prava i obaveze autoškole i kandidata uređuju se ugovorom u pisanom obliku, koji ima 
slijedeće osnovne elemente:   

a)    prava i obaveze autoškole, u cilju osiguranja kvalitetnog osposobljavanja kandidata,   

b)    pravo i obavezu kandidata, u skladu sa planom i programom iz člana 4., s pravom 
promjene autoškole,   

c)    definisanu cijenu nastavnog sata za pojedini nastavni predmet,   

d)    trajanje osposobljavanja.   

Član 6.   

(Osposobljavanje iz poznavanja propisa o sigurnosti saobraćaja na putevima)   

(1)    Osposobljavanje počinje obukom iz poznavanja propisa o sigurnosti saobraćaja na 
putevima, sa osnovama poznavanja motornih i priključnih vozila,   



(2)    Nastavni čas iz poznavanja propisa o sigurnosti saobraćaja na putevima traje 45 minuta i 
kandidat u toku jednog dana može imati najviše četiri časa, sa odgovarajućim odmorima 
između svakog časa,   

(3)    Nastava iz propisa o sigurnosti saobraćaja na putevima može se izvoditi istovremeno sa 
najviše 30 kandidata u jednoj grupi.   

(4)    Dnevnik o izvođenju nastave iz propisa o sigurnosti saobraćaja na putevima dat je na 
obrascu koji je prilog broj 2. ovog Pravilnika i čini njegov sastavni dio.   

Član 7.   

(Trajanje osposobljavanja iz poznavanja propisa o sigurnosti saobraćaja na putevima)   

Broj sati osposobljavanja iz poznavanja propisa o sigurnosti saobraćaja na putevima utvrđuje 
se kako slijedi:   

BROJ SATI  OSPOSOBLJAVANJA IZ 
POZNAVANJA PROPISA O SIGURNOSTI 
SAOBRAĆAJA NA PUTEVIMA   

Dodatni broj sati 
ako kandidat ima 
jednu od 
kategorija ili 
potkategorija   

UKUPNO   Kategorije 
odnosno 
potkategorije   

Broj 
sati   

A1, 
B1  

A, 
B, 
BE  

C, CE, 
C1,C1E 

Nema 
Kateg. 

Ima 
Kateg. 

A1, B1   15   -   -   -   15   -   

A, B, BE   20   10   -   -   20   10   

C1, C1E, C, 
CE   

25   -   10   -   25   10   

D1, D1E, D, 
DE   

30   -   -   5   30   5   

BROJ  SATI ZA  PROVJERU  POZNAVANJA 
PROPISA O SIGURNOSTI SAOBRAĆAJA NA 
PUTEVIMA   

Trolejbus   20   -   -   -   20   -   

Traktor   10   -   -   -   10   -   

Radna mašina, 
motokultivator  

10   -   -   -   10   -   

Bicikli sa 
motorom   

10   -   -   -   10   -   

 



Član 8.   

(Cijena osposobljavanja iz poznavanja propisa o sigurnosti saobraćaja na putevima)   

(1)    Organ entiteta, kantona i Brčko Distrikta Bosne i Hercegovine nadležan za obrazovanje 
utvrđuje osnovnu vrijednost nastavnog časa za osposobljavanje iz poznavanja propisa o 
sigurnosti saobraćaja na putevima, koja ne može biti manja od 5 KM.   

(2)    U cijenu nastavnog časa uračunat je porez na dodatnu vrijednost.   

Član 9.   

(Provjera poznavanja propisa o sigurnosti saobraćaja na putevima)   

(1)    Nakon završenog osposobljavanja iz poznavanja propisa o sigurnosti saobraćaja na 
putevima, autoškola obavlja provjeru osposobljenosti kandidata, putem testiranja.   

(2)    O završenom osposobljavanju i provjeri iz poznavanja propisa o sigurnosti saobraćaja na 
putevima, autoškola kandidatu izdaje potvrdu na obrascu koji je prilog broj 3. i čini sastavni 
dio ovog Pravilnika.   

Član 10.   

(Osposobljavanje iz upravljanja motornim vozilom)   

(1)    Osposobljavanju iz upravljanja motornim vozilom može pristupiti lice koje položi ispit 
iz poznavanja propisa o sigurnosti saobraćaja na putevima.   

(2)    Čas obuke iz upravljanja motornim vozilom traje 45 minuta, u okviru 60 minutnog 
radnog vremena a blok čas traje 90 minuta, u okviru 120 minutnog radnog vremena. Kandidat 
u toku jednog dana može imati najviše dva časa, sa odgovarajućim odmorima između sati.   

(2)    Prva četiri časa osposobljavanja izvode se na poligonu ili na putu sa manjom 
frekvencijom saobraćaja, kojeg odredi nadležni organ općine.   

(3)    Dalje osposobljavanje se vrši na javnom putu a nakon 10 sati osposobljavanja, u vozilu 
kojim se obavlja osposobljavanje, može se nalaziti još jedan kandidat i to bez plaćanja 
posebne naknade.   

(4)    Za vrijeme obuke u vozilu, pored kandidata i instruktora vožnje, može se nalaziti i 
rukovodilac autoškole ili lice ovlašteno za nadzor.   

Član 11.   

(Osposobljavanje iz upravljanja motornim vozilom A kategorije i A1 potkategorije)   

(1)    Vozač-instruktor za vrijeme osposobljavanja kandidata za kategoriju A i potkategoriju 
A1 u isto vrijeme obavlja obuku samo sa jednim kandidatom, a uputstva kandidatu daje uz 
pomoć uređaja za komunikaciju na daljinu (komunikator).   



(2)    Kandidat za vozača potkategorije A1 i kategorije A, za vrijeme osposobljavanja na 
javnom putu, mora na sebi imati prsluk reflektujuće boje sa bijelim slovom "L" u plavom 
polju i na glavi nositi zaštitnu kacigu.   

Član 12.   

(Trajanje osposobljavanja iz upravljanja motornim vozilom)   

(1)    Broj sati osposobljavanja iz upravljanja motornim vozilom utvrđuje se kako slijedi:   

BROJ ČASOVA OSPOSOBLJAVANJA  IZ UPRAVLJANJE MOTORNIM 
VOZILOM   

Broj sati ako kandidat ima jednu od kategorija 
ili potkategorija   

UKUPNO   Polaganje 
ispita za 
kategorija ili 
potkategoriju  

Broj 
sati   

A1  B1  A   B   C1 C1 
ili 
C1E 

C C 
ili 
CE 

D1 D1 
ili 
D1E 

D Nema 
Kateg  

Ima 
Kateg  

A1,B1   20                                           20   -   

A   25   5   10                                   25   5/10   

B   35   25   25   20                                35   25/ 
25/ 
20   

BE                 5                               5   

C1                 10                             10   

C1E                     5                           5   

C                       5                       5   

CE                             5                   5   

D1                               5                5   

  D1E                                    5            5   

D                                 10   5        10/5   

DE                                            5    5   

(2)    Kandidat za vozača motornog vozila kategorije "A" koji ima vozačku dozvolu kategorije 
"B" ili više kategorije, obuku iz upravljanja vozilom kategorije "A" ostvaruje u trajanju od 10 
sati.   

Član 13.   

(Cijena osposobljavanja iz upravljanja motornim vozilom)   

(1)    Organ entiteta, kantona i Brčko Distrikta Bosne i Hercegovine nadležan za obrazovanje 
utvrđuje osnovnu vrijednost nastavnog časa osposobljavanja iz upravljanja motornim vozilom 
"B" kategorije, koja ne može biti manja od 20 KM.   



(2)    U cijenu nastavnog časa uračunat je porez na dodatnu vrijednost.   

Član 14.   

(Dopunski časovi)   

Na zahtjev kandidata koji je završio osposobljavanje iz upravljanja motornim vozilom, 
autoškola organizira dopunske časove osposobljavanja iz upravljanja motornim vozilom, na 
način utvrđen ovim Pravilnikom.   

Član 15.   

(Provjera osposobljenosti iz upravljanja motornim vozilom)   

(1)    Nakon završenog osposobljavanja iz upravljanja motornim vozilom, autoškola obavlja 
praktičnu provjeru osposobljenosti kandidata za upravljanje motornim vozilom.   

(2)    O završenom osposobljavanju i provjeri iz upravljanja motornim vozilom autoškola 
izdaje potvrdu na obrascu koji je prilog broj 4. i čini sastavni dio ovog Pravilnika.   

Član 16.   

(Zanimanje vozač motornih vozila)   

Učenici koji se školuju za zanimanje vozač motornih vozila, kao i drugi učenici koji se 
nastavnim planom i programom škole osposobljavaju za upravljanje motornim vozilom, 
polažu ispit iz poznavanja propisa o sigurnosti saobraćaja na putevima, pružanja prve pomoći 
i iz upravljanja motornim vozilom i prije navršenih 18 godina života, a nakon obavljenog 
osposobljavanja iz navedenih oblasti, u skladu sa nastavnim planom i programom organa 
nadležnog za obrazovanje i ovim Pravilnikom.   

Član 17.   

(Obaveze vozača-instruktora)   

(1)    Osposobljavanje za upravljanje motornim vozilom obavlja vozač-instruktor, u skladu sa 
Zakonom i drugim propisima.   

(2)    U dnevniku rada vozača-instruktora prilikom osposobljavanja iz upravljanja motornim 
vozilom instruktor je obavezan da redovno upisuje časove obuke po nastavnim jedinicama za 
svakog kandidata.   

(3)    Dnevnik rada vozača-instruktora iz upravljanja motornim vozilom štampa se na formatu 
A5 i dat je na obrascu koji je prilog broj 5. ovog Pravilnika i čini njegov sastavni dio.   

 

 

 



Član 18.   

(Dokumentacija u vozilu)   

(1)    U vozilu za vrijeme osposobljavanja kandidata, vozač-instruktor ima i na zahtjev 
ovlaštenog službenog lica pokazuje slijedeću dokumentaciju:   

a)    ljekarsko uvjerenje kandidata koji se osposobljava;   

b)    uvjerenje o položenom ispitu iz poznavanja propisa o sigurnosti saobraćaja na putevima, 
kandidata,   

c)    knjižicu kandidata i   

d)    dnevnik rada vozača-instruktora.   

(2)    Knjižica kandidata štampa se na formatu A5 koja je prilog broj 6. ovog Pravilnika i čini 
njegov sastavni dio.   

III. VOZILA KOJIMA SE OBAVLJA OSPOSOBLJAVANJE   

Član 19.   

(Obilježavanje vozila "L" tablicom)   

(1)    Vozila kojima se obavlja osposobljavanje kandidata u upravljanju motornim vozilom 
obilježavaju se "L" tablicom.   

(2)    Dužina stranica tablice za motocikle i lake motocikle iznosi 12 x 12 cm.   

(3)    Dužina stranica tablice za ostala motorna vozila iznosi 16 x 16 cm.   

(4)    Širina linije kojom je ispisano slovo "L" na tablici za motocikle iznosi 1,5 cm, a za 
ostala vozila 2 cm.   

(5)    Dimenzije i izgled tablica "L" je na obrascu prilog broj 7. i čini sastavni dio ovog 
Pravilnika.   

(6)    Tablicu izrađuje autoškola na magnetnoj podlozi od reflektujućeg materijala tako što se 
ispod slova "L" upisuje registarski broj vozila.   

Član 20.   

(Broj tablica na vozilu)   

(1)    Na vozilo kategorije A i potkategorije A1, postavlja se samo jedna tablica na zadnjoj 
strani, neposredno iznad ili ispod registarske tablice.   

(2)    Na ostalim vozilima postavljaju se po dvije tablice, jedna na prednjoj, a druga na zadnjoj 
strani vozila.   



(3)    Ako se osposobljavanje vrši na vozilu koje vuče priključno vozilo, jedna tablica se 
postavlja na prednjoj strani vučnog, a druga na zadnjoj strani priključnog vozila.   

Član 21.   

(Natpis na vozilima)   

(1)    Na bočnim stranama vozila kojim se obavlja osposobljavanje kandidata, nalazi se 
ispisan naziv autoškole, odnosno preduzeća, mjesto, ulica, broj i broj telefona.   

(2)    Natpis iz prethodnog stava ima dimenzije 600 x 300 mm i prikazan je na obrascu koji je 
prilog broj 8. i čini sastavni dio ovog Pravilnika.   

Član 22.   

(Tabla vozila autoškole)   

(1)    Tabla za označavanje vozila autoškole je svijetleća i ima dimenzije 630 x 200 mm i na 
njoj je ispisan tekst "Autoškola" i slovo "L" na lijevoj strani table.   

(2)    Tabla se postavlja na najvišem dijelu vozila B kategorije, a na vozilu C kategorije 
postavlja se na krovu kabine vozila.   

(3)    Dimenzije i izgled table prikazan je na obrascu koji je je prilog broj 9. i čini sastavni dio 
ovog Pravilnika.   

(4)    Tabla se ne postavlja na vozila kategorije A i potkategorije A1.   

IV. ISPIT ZA VOZAČA MOTORNOG VOZILA   

Član 23.   

(Ispitne cjeline)   

(1)    Ispit za vozača motornog vozila polaže se iz slijedećih oblasti:   

a)    propisa o sigurnosti saobraćaja na putevima, sa osnovama poznavanja motornih i 
priključnih vozila,   

b)    upravljanja motornim vozilom.   

(2)    Ispit iz stava 1. ovog člana polaže se posebno za svaku navedenu oblast i ne može se 
provoditi u dane praznika, nedjeljom i u vremenu između 20,00 i 06,00 sati narednog dana.   

(3)    Kandidat koji polažu ispit iz propisa o sigurnosti saobraćaja na putevima za:   

a)    potkategoriju A1 ne polaže ispit za potkategoriju B1;   

b)    potkategoriju B1 ne polaže ispit za potkategoriju A1;   



c)    kategoriju A ne polaže ispit za kategoriju B, BE i potkategoriju A1, B1;   

d)    kategoriju B ne polaže ispit za kategoriju A, BE i potkategoriju A1 i B1;   

e)    potkategoriju C1 ne polaže ispit za kategoriju/potkategoriju C1E, C, CE, A, A1, B, B1;   

f)    potkategoriju D1 ne polaže ispit za kategoriju/potkategoriju D, DE, D1E, A, A1, B, B1.   

(4)    Ispit iz upravljanja motornim vozilom polaže se za svaku kategoriju odnosno 
potkategoriju posebno.   

Član 24.   

(Organiziranje ispita)   

(1)    Za polaganje ispita za vozača motornih vozila odgovorni su organi entiteta, kantona i 
Brčko Distrikta Bosne i Hercegovine, nadležni za obrazovanje koji određuje jednu ili više 
ispitnih komisija.   

(2)    Organi iz stava 1. ovog člana propisuju i organiziraju način rada ispitnih komisija i 
ispitivača za pojedine nastavne oblasti, određuju datum, mjesto i vrijeme polaganja ispita, kao 
i način zaduženja i razduženja dokumentacije i obavještavanja kandidata o datumu polaganja.   

Član 25.   

(Prijava ispita)   

(1)    Prijava za polaganje ispita podnosi se organu nadležnom za obrazovanje, u mjestu gdje 
kandidat ima prebivalište ili boravište duže od šest mjeseci, a strani državljanin odobreni 
boravak duži od šest mjeseci.   

(2)    Prijava se podnosi na obrascu koji je prilog broj 10. i čini sastavni dio ovog Pravilnika.   

(3)    Uz prijavu se prilaže:   

a)    uvjerenje o zdrastvenoj sposobnosti za upravljanje motornim vozilom koje ne smije biti 
starije od godinu dana,   

b)    potvrdu autoškole o završenom osposobljavanju i provjeri iz poznavanja propisa o 
sigurnosti saobraćaja na putevima,   

c)    potvrdu autoškole o završenom osposobljavanju i provjeri iz upravljanja motornim 
vozilom,   

d)    dokaz o plaćenim troškovima za polaganje ispita,   

e)    uvjerenje o položenom ispitu iz pružanja prve pomoći, osim u slučaju kada kandidat ima 
vozačku dozvolu bilo koje kategorije odnosno potkategorije,   

f)    ovjerena fotokopija vozačke dozvole za kategoriju koju posjeduje,   



g)    dokaz o ispunjavanju uvjeta u pogledu vremena upravljanja motornim vozilom kategorije 
za koju ima vozačku dozvolu.   

Član 26.   

(Mjesto i vrijeme polaganja ispita)   

(1)    Nadležni organ iz člana 25. stav 1. Pravilnika utvrđuje da li kandidat ispunjava uvjete 
propisane Zakonom i ovim Pravilnikom, te određuje mjesto i vrijeme polaganja ispita o čemu 
obaviještava kandidata i ispitnu komisiju, odnosno ispitivača, najkasnije 3 dana prije datuma 
polaganja ispita.   

(2)    Nadležni organ dužan je kandidatu omogućiti polaganje ispita u roku od 15 dana, od 
dana prijema prijave za polaganje.   

(3)    Kandidat koji ne položi ispit ima pravo ponovnog polaganja, najranije 8 dana nakon 
posljednjeg neuspjelog polaganja.   

(4)    Lice kojem je odlukom nadležnog organa izrečena zaštitna mjera zabrane upravljanja 
motornim vozilom, za kategoriju ili potkategoriju za koju mu je izdata vozačka dozvola, ne 
može polagati ispit dok traje izrečena zabrana.   

Član 27.   

(Nepristupanje, odustajanje, udaljavanje sa ispita)   

(1)    Kandidat ima pravo, najkasnije 24 sata prije početka ispita, iz opravdanih razloga 
odgoditi ispit i bez plaćanja nove naknade pristupiti polaganju ispita u novom terminu.   

(2)    Ukoliko kandidat na vrijeme ne odjavi ispit ili odustane od već započetog ispita, 
smatraće se da ispit nije položio.   

(3)    Kandidata koji se u toku ispita služi nedozvoljenim sredstvima, komisija će udaljiti sa 
ispita i smatraće se da nije položio ispit, što se konstatuje zapisnički i ulaže u dokumentaciju 
kandidata.   

Član 28.   

(Ispitna komisija)   

(1)    Komisiju čine predsjednik i određen broj ispitivača, u zavisnosti od broja kandidata koji 
polažu ispit.   

(2)    Lica iz stava 1. ovog člana imaju:   

a)    visoku stručnu spremu saobraćajne struke drumskog smjera i licencu predavača teoretske 
nastave ili licencu ispitivača teoretskog dijela ispita ili   

b)    visoku stručnu spremu nastavno-pedagoške struke i licencu ispitivača teoretskog dijela 
ispita.   



(3)    Ispit iz propisa o sigurnosti saobraćaja na putevima obavljaju dva ispitivača a ispit iz 
upravljanja motornim vozilom obavlja jedan ispitivač.   

(4)    U komisiju za ispite vozača motornih vozila ne mogu učestvovati vozači - instruktori 
vožnje zaposleni ili angažirani u autoškoli.   

(5)    U vozilu, za vrijeme polaganja ispita iz upravljanja motornim vozilom, prisutan je i 
vozač-instruktor koji je osposobljavao kandidata.   

Član 29.   

(Zapisnik)   

(1)    O polaganju ispita vodi se zapisnik koji sadrži: ime i prezime kandidata, redni broj 
registra o polaganju ispita, datum i mjesto polaganja ispita, oznaka testa koji je imao na ispitu, 
podaci o greškama koje je kandidat napravio iz teoretskog dijela ispita, odnosno iz upravljanja 
motornim vozilom i ocjena na ispitu.   

(2)    Zapisnik potpisuje predsjednik komisije i ispitivač koji je učestvovao na ispitu.   

Član 30.   

(Identitet kandidata)   

(1)    Prije početka ispita, komisija odnosno ispitivač utvrđuju identitet kandidata na osnovu 
lične karte, obavljaju uvid u ljekarsko uvjerenje i knjižicu kandidata te daju detaljno uputstvo 
o načinu rješavanja testova i drugim uvjetima na ispitu.   

Član 31.   

(Ispit iz poznavanja propisa o sigurnosti saobraćaja)   

(1)    Ispit iz poznavanja propisa o sigurnosti saobraćaja na putevima polaže se pismeno, 
putem testa odnosno korištenjem računara, u grupi od najmanje pet a najviše 30 kandidata.   

(2)    Pitanja u testu su vrednovana određenim brojem bodova, zavisno od značaja 
postavljenog pitanja. Testovi za polaganje ispita sadrže pitanja sa jednim ili više tačnih 
odgovora.   

(3)    Osim testa i testovnog listića, kandidat na stolu može imati samo sredstvo za pisanje i 
naočare.   

(4)    Za vrijeme ispita kandidat ne može na testovnom listiću vršiti bilo kakve ispravke, a u 
slučaju potrebe, na zahtjev kandidata, daje se novi testovni listić, što se konstatuje u zapisniku 
iz člana 29. Pravilnika.   

(5)    Testove za polaganje ispita, koji su jedinstveni za cijelo područje Bosne i Hercegovine, 
pripremaju i izdaju organi entiteta, kantona i Brčko Distrikta Bosne i Hercegovine, nadležni 
za obrazovanje, u saradnji sa Ministarstvom komunikacija i transporta.   



Član 32.   

(Trajanje i ocjena ispita)   

(1)    Polaganje ispita iz poznavanja propisa o sigurnosti saobraćaja na putevima, traje 50 
minuta za kandidate koji polažu ispit za upravljanje motornim vozilom kategorije A, B, i 
potkategorije A1, B1, odnosno 60 minuta za kandidate koji polažu ispit za upravljanje 
motornim vozilom kategorije/potkategorije C, C1, C1E, CE, D1, D1E, D, DE.   

(2)    Testovi za A i B kategoriju i potkategoriju A1 i B1sadrže 35 pitanja a testovi za 
kategorije/potkategorije C, C1, C1E, CE, D1, D1E, D, DE. sadrže 45 pitanja.   

(3)    Kandidat je položio ispit, ako je na osnovu tačnih odgovora postigao najmanje 90% od 
ukupnog broja mogućih bodova.   

(4)    Ocjenjivanje kandidata vrši se ocjenom "položio" ili "nije položio".   

(5)    Kandidatu koji ne položi ispit, saopćavaju se greške koje je napravio prilikom polaganja 
ispita.   

Član 33.   

(Uvjerenje)   

(1)    O položenom ispitu iz poznavanja propisa o sigurnosti saobraćaja na putevima, nadležni 
organ kandidatu izdaje uvjerenje na obrascu koji je prilog broj 11. i čini sastavni dio ovog 
Pravilnika.   

(2)    Kandidat koji položi ispit iz propisa o sigurnosti saobraćaja na putevima, ima pravo u 
narednih godinu dana više puta polagati ispit iz upravljanja motornim vozilom.   

Član 34.   

(Provjera poznavanja propisa o sigurnosti saobraćaja na putevima)   

(1)    Provjera poznavanja propisa o sigurnosti saobraćaja na putevima obavlja se u skladu sa 
Zakonom i ovim Pravilnikom, pismeno a po programu polaganja ispita za vozače motornih 
vozila.   

(2)    Provjera se obavlja i za vozača kojeg nadležni organ, kod koga se vodi u evidenciji, 
uputi na provjeru, kao i za vozača bicikla sa motorom, traktora, trolejbusa, radnih mašina i 
motokultivatora.   

(3)    O rezultatima provjere organ nadležan za obrazovanje izdaje potvrdu na obrascu koji je 
prilog broj 12. i čini sastavni dio ovog Pravilnika.   

 

 



Član 35.   

(Ispit iz upravljanja motornim vozilom)   

(1)    Kandidat prijavljuje polaganje ispita iz upravljanja motornim vozilom, nakon položenog 
ispita iz poznavanja propisa o sigurnosti saobraćaja na putevima, pružanja prve pomoći te po 
okončanju osposobljavanja iz upravljanja motornim vozilom.   

Član 36.   

(Broj kandidata koji polažu ispit)   

(1)    Tokom dana jedan ispitivač može obaviti ispit iz praktičnog upravljanja vozilom 
najviše:   

a)    10 kandidata za kategoriju odnosno potkategoriju A, B, BE, A1, B1, ili   

b)    8 kandidata za kategoriju odnosno potkategoriju C, CE, C1, C1E, ili   

c)    6 kandidata za kategoriju odnosno potkategoriju D, DE, D1, D1E, ili   

d)    10 kandidata različitih kategorija, odnosno potkategorija.   

Član 37.   

(Uvjeti u kojima se obavlja ispit)   

(1)    Kandidat sve radnje u toku ispita prilagođava uvjetima u kojima se ispit provodi i vozi 
tako da ne ugrožava ostale učesnike u saobraćaju.   

(2)    Ispit se ne može obavljati na vozilu koje nije tehnički ispravno i koje nema duple 
komande.   

(3)    Ispit neće početi ako je kandidat pod uticajem alkohola, opojnih droga i lijekova koji se 
ne smiju upotrebljavati prije ili za vrijeme vožnje, umoran, bolestan ili takvog psihofizičkog 
stanja da nije sposoban sigurno upravljati vozilom ili ako provođenje ispita ometa neko drugo 
lice.   

(3)    U slučaju iz stava 3. ovog člana, smatrat će se da kandidat nije pristupio ispitu.   

Član 38.   

(Naknade)   

(1)    Visinu naknade troškova za polaganje ispita za vozača motornih vozila utvrđuje organ 
nadležan za obrazovanje.   

(2)    Visinu naknade za vozača-instruktora, za učešće na ispitu i korištenje vozila za ispit, 
utvrđuje autoškola.   



Član 39.   

(Greške na ispitu)   

(1)    Prije početka ispita, ispitivač daje upute o načinu provođenju ispita i od kandidata traži 
izjašnjenje da li želi da mu se greške saopćavaju u toku ili nakon završetka ispita.   

(2)    Na ispitu iz upravljanja motornim vozilom ispitivač je dužan evidentirati i unijeti u 
zapisnik sve eliminacione greške kandidata i greške koje se kumuliraju.   

(4)    Eliminacione greške su greške koje predstavljaju:   

a)    izazivanje neposredne opasnosti u saobraćaju, zbog kojih je drugi učesnik primoran 
vozilom poduzeti neku od izbjegavajućih radnji;   

b)    postupke suprotne saobraćajnim pravilima i saobraćajnoj signalizaciji;   

c)    izlazak vozilom izvan gabarita saobraćajnice;   

d)    pogrešna upotreba komandi vozila u pokretu koja je izazvala neposrednu opasnost;   

e)    neuspješno izvođenje radnje pokretanja vozila iz dva pokušaja, na putu sa usponom od 
8% do 16%;   

f)    neuspješno parkiranje vozila, iz dva pokušaja, na parking prostoru ili površini na dijelu 
kolovoza;   

g)    intervencija vozača-instruktora na duple komande, upravljač ili bilo koji drugi oblik 
intervencije ili sugestije o načinu vožnje.   

(4)    U greške koje se kumuliraju spadaju sva druga odstupanja od pravilnih postupaka 
utvrđenih Zakonom, Pravilnikom te programom ispita iz upravljanja motornim vozilom.   

(5)    Kandidatu koji ne položi ispit iz upravljanja motornim vozilom na javnom putu, lično se 
saopćavaju greške koje je napravio u toku polaganja ispita.   

Član 40.   

(Postupanje u slučaju saobraćajne nezgode)   

(1)    Ako se za vrijeme polaganja ispita iz upravljanja vozilom dogodi saobraćajna nezgoda, 
ili vozilo na kome se polaže ispit postane tehnički neispravno, u tolikoj mjeri da nije sigurno 
nastaviti polaganje ispita, ispitivač prekida ispit.   

(2)    U slučaju iz prethodnog stava, ispit se nastavlja u narednom ispitnom terminu a u slučaju 
da se ne nastavi krivicom kandidata, smatraće se da je kandidat odustao od polaganja ispita.   

 

 



Član 41.   

(Tok ispita)   

(1)    Tokom ispita ispitivač utvrđuje da li je kandidat stekao potrebno znanje i vještine za 
sigurno i samostalno upravljanje vozilom u datim saobraćajnim uvjetima u pogledu:   

a)    pregleda i pripreme vozila za početak vožnje,   

b)    vještine rukovanja komandama i uređajima na vozilu,   

c)    upravljanje vozilom u skladu sa propisima i pravilima saobraćaja te okolnostima na putu.   

d)    odnosa prema drugim učesnicima u saobraćaju,   

e)    osmatranja saobraćaja i načina korištenja ogledala za vozača,   

f)    prilagođavanja brzine kretanja vozila konkretnim uvjetima saobraćaja i usklađivanje 
radnji upravljanja vozilom,   

g)    bezbjednog preticanja, obilaženja i mimoilaženja,   

h)    zapažanja saobraćajnih znakova i način postupanja po njima,   

i)    ponašanje u skladu sa načelima defanzivne vožnje,   

j)    predviđanja opasnih situacija u saobraćaju i blagovremeno preduzimanje odgovarajućih 
radnji.   

(2)    Za vrijeme ispita, u vozilu se nalaze kandidat, ispitivač i vozač-instruktor, na sjedištu sa 
kojeg ima pristup duplim komandama i koji ne utiče na obavljanje radnji kandidata, osim u 
slučaju objektivnog ugrožavanja sigurnosti saobraćaja.   

(3)    Lice kojem je odlukom nadležnog organa izrečena zaštitna mjera zabrane upravljanja 
motornim vozilom, za kategoriju ili potkategoriju za koju mu je izdata vozačka dozvola, ne 
može polagati ispit dok traje izrečena zabrana.   

Član 42.   

(Trajanje ispita i uvjerenje o položenom ispitu)   

(1)    Vrijeme trajanja ispita za kategoriju A i B je najmanje 25 minuta a za ostale kategorije je 
najmanje 35 minuta.   

(2)    Kandidatu koji položi ispit izdaje se uvjerenje na obrascu koji je prilog broj 13. i čini 
sastavni dio ovog Pravilnika.   

(3)    Kandidat koji ne položi ispit iz upravljanja motornim vozilom nakon četiri pokušaja, 
polaže ispit pred komisijom od dva ispitivača.   



(4)    Ukoliko i tada ne položi ispit upućuje se u autoškolu, na dodatno osposobljavanje.   

Član 43.   

(Ispit za vozača kategorije B, C, D, B1, C1, D1, BE, C1E, CE, D1E, DE)   

(1)    Ispit za vozača kategorije B, C, D, B1, C1, D1, BE, C1E, CE, D1E, DE, polaže se samo 
na javnom putu u gradu.   

(2)    Kandidat koji polaže ispit iz upravljanja motornim vozilom za potkategoriju C1 
obavezan je dati na uvid vozačku dozvolu B kategorije ili uvjerenje o položenom ispitu za 
vozača B kategorije ukoliko nema vozačku dozvolu.   

Član 44.   

(Ispit iz upravljanja motornim vozilom A kategorije i A1 potkategorije)   

(1)    Ispit za vozača kategorije A i potkategorije A1 polaže se na poligonu i na javnom putu u 
gradu.   

(2)    Na poligonu kandidat, na osnovu instrukcija ispitivača koji izvršavanje radnji prati van 
vozila, izvodi slijedeće radnje:   

a)    polazak sa mjesta, održavanje pravca i ravnoteže u vožnji u drugom stepenu prenosa na 
liniji dužine 35 m i širine 0,5 m i zaustavljanje ispred stop linije, zatim okretanje motocikla i 
vožnja na liniji u suprotnom smjeru,   

b)    Polazak sa mjesta, održavanje pravca, ravnoteže i vožnja slalom u prostoru dužine 35 m i 
širine 2,5 m obilježen ili označen čunjevima u razmaku za 1,5 dužinu motocikla.   

(3)    Kandidat može ponoviti radnje ako ih prvi put nije uspješno izveo i ako ih ni drugi put 
ne izvede uspješno smatra se da nije položio ispit na poligonu te ne može polagati ispit na 
javnom putu.   

(4)    Kandidata koji polaže ispit za kategoriju A i potkategoriju A1, na javnom putu u gradu 
ispitivač prati drugim vozilom i izdaje uputstva pomoću uređaja za komunikaciju na daljinu 
(komunikatorom).   

(5)    Kandidat koji nije položio ispit iz upravljanja vozilom na javnom putu u gradu ponovo 
polaže samo taj dio ispita.   

 

 

 

 

 



Član 45.   

(Poligon za polaganje ispita)   

(1)    Način provođenja ispita na poligonu i javnom putu utvrđen je u prilogu broj 14, i čini 
sastavni dio Pravilnika   

(2)    Dimenzije i saobraćajno-tehnički elementi poligona, odnosno način obilježavanja 
drugog prostora na kome se polaže dio ispita iz upravljanja motornim vozilom, prikazani su 
na crtežima datim u prilogu broj 14. i čine sastavni dio ovog Pravilnika.   

Član 46.   

(Prigovori i žalbe)   

(1)    Kandidat ima pravo prigovora na način ispitivanja i ponašanja ispitivača za vrijeme 
ispita, odmah po završetku ispita, o čemu odlučuje predsjednik i ispitivač sa ispita, u roku od 
tri dana.   

(2)    Kandidat ima pravo žalbe na uvjete pod kojima je proveden ispit, organu nadležnom za 
obrazovanje, u roku od 8 dana od polaganja ispita.   

(3)    U slučaju osnovanosti žalbe iz stava 2.ovog člana, ispit se polaže pred dva ispitivača, 
bez plaćanja nove naknade za polaganje ispita.   

V. EVIDENCIJA O POLAGANJU VOZAČKOG ISPITA   

Član 47.   

(Vođenje evidencije)   

(1)    Organ entiteta, kantona i Brčko Distrikta Bosne i Hercegovine nadležan za obrazovanje 
vodi evidenciju o polaganju vozačkih ispita i to:   

a)    Registar polaganja ispita za vozače motornih vozila;   

b)    Registar provjere poznavanja propisa o sigurnosti saobraćaja na putevima, za vozače 
upućene na provjeru od strane nadležnog organa;   

c)    Registar provjere propisa o sigurnosti saobraćaja na putevima za vozače bicikla sa 
motorom, traktora, trolejbusa, motokultivatora i radnih mašina.   

(2)    Registri iz prethodnog stava sadrže: redni broj, prezime i ime kandidata i ime jednog od 
roditelja, datum i mjesto rođenja, adresu stanovanja, kategoriju za koju kandidat polaže ispit.   

(3)    Evidencija se vodi na obrascu koji je prilog broj 15. i čini sastavni dio ovog Pravilnika.   

(4)    Registri se zaključuju na kraju svake kalendarske godine i čuvaju se kao dokument 
trajne vrijednosti.   



VI. ORGANIZACIJE KOJE PROVODE ISPIT   

Član 48.   

(Potrebni uvjeti)   

(1)    Organ entiteta, kantona i Brčko Distrikta Bosne i Hercegovine, nadležan za obrazovanje, 
organizira provođenje ispita u odgovarajuće opremljenom kancelarijskom prostoru koji u 
pogledu materijalno tehničkih sredstava osigurava kvalitetno provođenje ispita, u svakom 
ispitnom mjestu.   

(2)    Prostor za provođenje teoretskog dijela ispita ne može biti u prostorijama autoškole ili 
organizacije koja u svom sastavu ima autoškolu.   

(3)    Organi iz stava 1. ovog člana dužni su, u roku od godinu dana od dana stupanja na snagu 
ovog Pravilnika, osigurati informatičku opremu i odgovarajući program koji omogućava 
povezivanje ispitnih mjesta i ispitnih centara u jedinstveni informacioni sistem.   

Član 49.   

(Provođenje ispita)   

Ispit provode organi koji imaju:   

a)    dovoljan broj licenciranih ispitivača za teoretski dio ispita u stalnom radnom odnosu ili 
angažiranih na drugi način u skladu sa Zakonom o radu,   

b)    dovoljan broj licenciranih ispitivača za upravljanje motornim vozilom u stalnom radnom 
odnosu ili angažiranih na drugi način u skladu sa Zakonom o radu i   

c)    odgovarajući broj radnika za obavljanje administrativnih poslova u stalnom radnom 
odnosu ili angažiranih na drugi način u skladu sa Zakonom o radu.   

Član 50.   

(Ispitno mjesto)   

(1)    Polaganje ispita za vozača motornih vozila iz upravljanja motornim vozilom obavlja se u 
mjestu koje ima:   

a)    puteve opremljene vertikalnom i horizontalnom signalizacijom,   

b)    puteve sa uzdužnim usponom i nagibom,   

c)    raskrsnice puteva sa po dvije saobraćajne trake za jedan smjer,   

d)    raskrsnice puteva s prvenstvom prolaza,   

e)    raskrsnice puteva sa uređajima za davanje svjetlosnih signala-semafori,   



f)    raskrsnice puteva iste važnosti,   

g)    mrežu saobraćajnica sa intezitetom i gustinom saobraćaja,   

h)    sistem raskrsnica sa dvosmjernim i jednosmjernim režimom saobraćaja,   

i)    parking prostor, odnosno površine.   

(2)    Postojanje uvjeta iz stava 1 ovog člana utvrđuju organi nadležni za obrazovanje i 
unutrašnje poslove.   

Član 51.   

(Vođenje evidencija)   

Organi entiteta, kantona i Brčko Distrikta Bosne i Hercegovine, nadležni za obrazovanje, 
vode evidenciju o polaganju ispita i iste objavljuju najmanje jednom godišnje.   

VII. AUTOŠKOLA   

Član 52.   

(Nastavni plan i program)   

Autoškola je dužna osposobljavanje kandidata za vozača motornih vozila obavljati prema 
nastavnom planu i programu iz člana 4. stav 1.ovog Pravilnika.   

Član 53.   

(Sjedište autoškole)   

(1)    Na ulaznim vratima autoškole je natpis sa nazivom autoškole, broj telefona i 
obavještenje o vremenu rada sa kandidatima.   

(2)    Na vidnom mjestu treba biti istaknut cjenovnik za polaganje ispita za pojedine kategorije 
vozila, ovjeren od strane organa nadležnog za obrazovanje.   

Član 54.   

(Osposobljavanje iz poznavanja propisa i upravljanja motornim vozilom)   

(1)    Autoškola koja obavlja osposobljavanje kandidata iz poznavanja propisa o sigurnosti 
saobraćaja na putevima i iz upravljanja motornim vozilom ima:   

a)    prostor u vlasništvu ili ugovor o zakupu prostora, ovjeren od strane nadležnog organa,   

b)    najmanje dva vozača-instruktora koji su u stalnom radnom odnosu,   



c)    potreban broj predavača teoretske nastave iz poznavanja propisa o sigurnosti saobraćaja 
na putevima u stalnom radnom odnosu ili angažirani na drugi način u skladu sa Zakonom o 
radu,   

d)    poligon u vlasništvu ili zakupu na osnovu ugovora, ovjeren od nadležnog organa ili 
odluku nadležnog organa da se određeni dio puta, sa manjom frekvencijom saobraćaja, koristi 
za obavljanje početnog dijela osposobljavanja u upravljanju vozilom,   

e)    dokaz o posjedovanju potrebnog broja vozila u vlasništvu autoškole ili lizingu,   

f)    nastavna sredstava, pomagala i opremu za održavanje nastave iz poznavanja propisa o 
sigurnosti saobraćaja na putevima,   

g)    računar,   

h)    nastavni plan i program osposobljavanja kandidata za vozače.   

(2)    Autoškola koja nema u vlasništvu ili lizingu vozilo C, D kategorije ili C1 i D1 
potkategorije može angažirati vozilo druge autoškole, ili organizacije na osnovu ugovora o 
zakupu.   

Član 55.   

(Osposobljavanje iz poznavanja propisa)   

Autoškola koja obavlja osposobljavanje iz poznavanja propisa o sigurnosti saobraćaja na 
putevima ima prostor od najmanje 20 m², površinu od 1,5 m² po jednom kandidatu, grijanje sa 
temperaturom od 18 do 22°C, odgovarajuću ventilaciju, osvjetljenje sa najmanje 150 luksa i 
sanitarni čvor u sastavu prostora kao i:   

a)    odgovarajući namještaj, školske klupe sa stolicama, školska tabla ili druga odgovarajuća 
ploha za pisanje,   

b)    šeme ili makete saobraćajnih znakova i oznaka na kolovozu,   

c)    šeme ili druga učila koja prikazuju saobraćajne situacije na putu,   

d)    Zakon o osnovama sigurnosti saobraćaja na putevima i svi Pravilnici,   

e)    šeme ili druga nastavna sredstva za upoznavanje kandidata za vozača sa uređajima i 
opremom na vozilima koji su od posebnog značaja za bezbjednost saobraćaja,   

f)    kompjuter sa projektorom,   

g)    komplet propisane opreme za vozila,   

h)    audio-vizuelne materijale koji po sadržaju obuhvataju nastavni plan i program i   

i)    stručnu literaturu.   



Član 56.   

(Osposobljavanje iz upravljanja motornim vozilom)   

(1)    Uvjeti iz člana 54. stav 1 tač. c) i f) nisu potrebni za rad autoškole koja organizira samo 
osposobljavanje iz upravljanja motornim vozilom, ali je dužna imati ugovor sa autoškolom 
koja obavlja teoretski dio nastave.   

(2)    Autoškola koja obavlja osposobljavanje iz upravljanja motornim vozilom ima:   

a)    opremljen kancelarijski prostor površine najmanje 10 m², sa sanitarnim čvorom i koji nije 
dio ugostiteljskog ili stambenog prostora,   

b)    telefon,   

c)    kompjuter i   

d)    prostor za smještaj dokumentacije.   

(3)    Osposobljavanje kandidata iz upravljanja motornim vozilom obavlja autoškola koja ima 
odgovarajući broj vozila u vlasništvu ili lizingu i to:   

a)    dva vozila B kategorije ili   

b)    dva vozila od kojih je jedno B kategorije a drugo C1 ili C kategorije.   

(4)    Izuzetno, ako Autoškola nema u vlasništvu ili lizingu vozilo C, D kategorije ili C1 i D1 
potkategorije može angažirati vozilo druge autoškole, ili organizacije na osnovu ugovora o 
zakupu.   

Član 57.   

(Vozila)   

(1)    Osposobljavanje i polaganje ispita iz upravljanja motornim vozilom obavlja se vozilom 
koje ispunjava propisane tehničke uvjete i standarde, u pogledu dimenzija, mase, osovinskog 
opterećenja, uređaja i opreme kako slijedi:   

 kategorija A, motocikl s bočnom prikolicom ili bez nje, čija zapremina motora 
premašuje 125 cm³, a snaga premašuje 11 KW.   

    Motocikl koji spada u kategorije A sa dva točka bez prikolice i radnom zapreminom motora 
većom od 125 cm³ i snage motora veće od 11 KW i najviše do 25 KW, koji je sposoban da 
razvije brzinu od najmanje 100 km/h.   

 kategorija B, motorna vozila, osim vozila kategorije A, čija najveća dozvoljena masa 
nije veća od 3.500 kg i koja nemaju više od osam sjedišta, ne računajući sjedište za 
vozača.   



    Putnički automobil koji spada u kategoriju B sa četvera, odnosno petera vrata i zvučnim 
signalima na duplim komandama koji može razviti brzinu od najmanje 100 km/h.   

 kategorija BE, skupovi vozila čija se vučna vozila ubrajaju u kategoriju B, a priključna 
vozila imaju najveću dozvoljenu masu od 750 kg, i motorno vozilo B kategorije s 
prikolicom čija je najveća dozvoljena masa veća od 750 kg, koja nije veća od mase 
vučnog vozila bez tereta, a ukupna dozvoljena masa vučnog i priključnog vozila nije 
veća od 3.500 kg.   

    Skup vozila sačinjen od putničkog automobila B kategorije i prikolice koja ima najveću 
dozvoljenu masu od najmanje 1000 kg, koja je opremljena adekvatnim sistemom za kočenje. 
Skup vozila treba biti sposoban da razvije brzinu vožnje od najmanje 80 km/h.   

 kategorija C, motorna vozila za prijevoz tereta čija je najveća dozvoljena masa veća 
od 7.500 kg.   

 kategorija CE, skupovi vozila čija se vučna vozila ubrajaju u kategoriju C, a priključna 
vozila imaju najveću dozvoljenu masu veću od 750 kg.   

    Skup vozila sačinjen od vučnog vozila C kategorije i priključnog vozila čija je nosivost 
minimum 3.000 kg.   

 kategorija D, motorna vozila za prijevoz lica, koja osim sjedišta za vozača imaju više 
od osam sjedišta.   

    Autobus koji spada u kategoriju D dužine najmanje 10 metara, širine najmanje 2,40 m, ili 
autobus sa 35 sjedišta i sposoban da razvije brzinu vožnje od najmanje 80 km/h i mora biti 
opremljen opremom za automatsku registraciju podataka (tahograf).   

 kategorija DE, skupovi vozila čija se vučna vozila ubrajaju u kategoriju D, a 
priključna vozila imaju najveću dozvoljenu masu veću od 750 kg, i priključno vozilo 
se ne koristi za prijevoz lica.   

    Skup vozila sačinjen od vučnog vozila D kategorije i prikolice sa najvećom dozvoljenom 
masom od najmanje 1.250 kg, širine najmanje 2,40 m i sposoban da razvije brzinu vožnje od 
najmanje 80 km/h. Prostor za smještaj tereta u prikolici mora biti zatvoren i najmanje 2 m 
širok i 2 m visok.   

 potkategorija A1, laki motocikl čija zapremina motora ne premašuje 125 cm³, a snaga 
ne prelazi 11 KW.   

    Laki motocikl koji spada u potkategoriju A1 sa dva točka bez prikolice sa radnom 
zapreminom motora od najmanje 80 cm³ i snage motora do 11 KW te brzinom od najmanje 80 
km/h.   

 potkategorija B1, tricikl i četvorocikl na motorni pogon.   
 potkategorija C1, motorna vozila za prijevoz tereta čija je najveća dozvoljena masa 

veća od 3.500 kg, a manja od 7.500 kg.   



    Teretno vozilo koje spada u potkategoriju C1 najveće dozvoljene mase od najmanje 4.000 
kg, dužine najmanje 5 m i sposoban da razvije brzinu od najmanje 80 km/h. Vozilo mora biti 
opremljeno sistemom za automatsko registrovanje podataka (tahograf).   

 potkategorija C1E, skupovi vozila čija se vučna vozila ubrajaju u potkategoriju C1, a 
priključna vozila imaju najveću dozvoljenu masu veću od 750 kg, s tim da najveća 
dozvoljena masa skupa vozila ne prelazi 12.000 kg, i da najveća dozvoljena masa 
priključnog vozila ne prelazi masu neopterećenog vučnog vozila.   

    Skup vozila sačinjen od vučnog vozila C1 potkategorije i prikolice najveće dozvoljene 
mase najmanje 2.000 kg. Kombinacija mora biti duga najmanje 8 m i sposoban da razvije 
brzinu od najmanje 80 km/h.   

 potkategorija D1, motorna vozila koja služe za prijevoz lica, i koja osim sjedišta za 
vozača, imaju više od osam, a manje od 16 sjedišta.   

    Motorno vozilo za prijevoz lica koje pored sjedišta za vozača ima najmanje 15 sjedišta.   

 potkategorija D1E, skupovi vozila čija se vučna vozila ubrajaju u potkategoriju D1, a 
priključna vozila imaju najveću dozvoljenu masu veću od 750 kg, s tim da najveća 
dozvoljena masa ovog skupa vozila ne prelazi 12.000 kg, a najveća dozvoljena masa 
priključnog vozila ne prelazi masu neopterećenog vučnog vozila i da se priključno 
vozilo ne koristi za prijevoz lica.posobSkup vozila sačinjen od vučnog vozila D1 
potkategorije i priključnog vozila čija najveća dozvoljena masa prelazi 750 kg.   

Član 58.   

(Opremljenost vozila)   

Vozila kojima se obavlja osposobljavanje i polaganje ispita imaju:   

a)    duple komande, spojnicu i radnu kočnicu,   

b)    uređaj sa duplim komandama, na vozilu B kategorije, koji daje zvučne ili svjetlosne 
signale,   

c)    dva unutrašnja i dva vanjska ogledala na vozilu B kategorije koja vozaču- instruktoru 
omogućavaju pregled vožnje,   

d)    najmanje dva vanjska ogledala za skup vozila BE kategorije i dva ogledala za vozača-
instruktora,   

e)    najmanje četiri vozačka ogledala s vanjske strane prednjeg dijela vozila C1, C, D1 i D 
kategorije,   

f)    tahograf za C1, C, D1 i D kategoriju i   

g)    aparat za gašenje požara.   

 



Član 59.   

(Vođenje evidencije)   

(1)    Autoškola vodi matičnu knjigu koja se čuva kao dokument trajne vrijednosti. Matična 
knjiga sadrži slijedeće podatke: 1. redni broj, 2. prezime, ime oca, ime i JMB, 3. datum 
rođenja, 4. ljekarsko uvjerenje broj i naziv ustanove koja ga je izdala, 5. potvrda o završenoj 
teoretskoj nastavi datum i broj, 6. potvrda o uspješno završenoj nastavi iz pružanja prve 
pomoći povrijeđenim u saobraćajnoj nezgodi datum i broj, 7. potvrda o završenom 
osposobljavanju iz upravljanja motornim vozilom datum i broj, 8. broj knjižice kandidata, 9. 
napomena.   

(2)    Autoškola voditi evidenciju o prolaznosti kandidata, pojedinačno za svakog instruktora i 
s tim u vezi arhivira i čuva dvije godine:   

a)    ugovor o osposobljavanju,   

b)    potvrdu o završenom programu osposobljavanja i provjeri osposobljenosti,   

c)    probni test,   

d)    dnevnik rada vozač-instruktora.   

Član 60.   

(Vozilo za polaganje ispita)   

(1)    Vozilo za polaganje ispita obezbjeđuje kandidat koji polaže ispit i treba biti tehnički 
ispravno, registrovano i sa duplim komandama, a bez automatskog mjenjača.   

(2)    Invalidi i lica sa tjelesnim nedostacima mogu polagati ispit iz upravljanja motornim 
vozilom, pod uvjetom da za vrijeme polaganja koriste potrebna pomagala (naočare, proteze i 
dr.), odnosno da ispit polažu na motornom vozilu sa automatskim mjenjačem ili na vozilu 
koje je specijalno prilagođeno njihovim individualnim tjelesnim nedostacima.   

Član 61.   

(Raspodjela sredstava po osnovu polaganja vozačkog ispita)   

Dio sredstava ostvaren na osnovu polaganja vozačkih ispita, raspoređuje se prema 
finansijskom planu odobrenom od strane organa entiteta, kantona i Brčko Distrikta BiH 
nadležanog za obrazovanje za:   

a)    kontrolu i nadzor provođenja ispita;   

b)    stručno usavršavanje ispitivača i vozača-instruktora;   

c)    edukaciju djece predškolskog uzrasta i učenika osnovnih škola iz poznavanja propisa o 
sigurnosti saobraćaja;   



d)    saobraćajne preventivne akcije u cilju poboljšanja opće sigurnosti saobraćaja;   

e)    finansiranje stručnih istraživanja i publikacija u oblasti sigurnosti saobraćaja.   

VIII. PRIJELAZNE ODREDBE   

Član 62.   

(Zamjena vozila)   

(1)    Protekom roka od tri mjeseca od dana stupanja na snagu ovog Pravilnika, neće se moći 
obavljati osposobljavanje iz upravljanja motornim vozilom sa vozilima koja nemaju duple 
komande sa zvučnom ili svjetlećom signalizacijom.   

(2)    Protekom roka od 30 dana od dana stupanja na snagu ovog Pravilnika, neće se moći 
obavljati osposobljavanje iz upravljanja motornim vozilom sa vozilom B kategorije koje nema 
vanjska ogledala, namijenjena za potrebe vozača-instruktora.   

(3)    Protekom roka od tri godine od dana stupanja na snagu ovog Pravilnika, neće se moći 
obavljati osposobljavanje iz upravljanja motornim vozilom sa vozilom B kategorije koje je 
starije od 12 godina i koje ima troja vrata.   

(4)    Protekom roka od šest mjeseci od dana stupanja na snagu ovog Pravilnika, neće se moći 
obavljati osposobljavanje iz upravljanja motornim vozilom sa vozilom B kategorije koje je 
starije od 20 godina.   

(5)    Protekom roka od četiri godine, od dana stupanja na snagu ovog Pravilnika neće se moći 
obavljati osposobljavanje iz upravljanja motornim vozilom sa vozilom C1 potkategorije koje 
je starije od 18 godina.   

Član 63.   

(Započeto osposobljavanje)   

Kandidati koji su započeli osposobljavanje za vozača motornih vozila, prije stupanja na snagu 
ovog Pravilnika, završiće osposobljavanje u skladu sa tada važećim propisima.   

Član 64.   

(Reverifikacija uvjeta rada postojećih autoškola)   

Autoškole su dužne da u roku od 60 dana od dana stupanja na snagu ovog Pravilnika, izvrše 
reverifikaciju uvjeta rada autoškola, pripreme nastavne planove i programe za 
osposobljavanje kandidata za vozače motornih vozila, u skladu sa ovim Pravilnikom.   

 

 

 



Član 65.   

(Prilozi Pravilnika)   

Obrasce koji su u prilogu i čine sastavni dio Pravilnika izdaje organ entiteta, kantona i Brčko 
Distrikta Bosne i Hercegovine, nadležan za obrazovanje, osim knjižice kandidata koju štampa 
Asocijacija Autoškola BiH.   

Član 66.   

(Prijenos ovlašćenja za organiziranje ispita)   

Organizaciju polaganja ispita za vozače motornih vozila organ nadležan za obrazovanje može 
povjeriti stručnoj organizaciji koja posjeduje organizacijske, infrastrukturne, kadrovske i 
druge uvjete propisane ovim Pravilnikom, za obavljanje ispita.   

IX. ZAVRŠNE ODREDBE   

Član 67.   

(Prestanak važenja)   

Danom stupanja na snagu ovog Pravilnika prestaju da važe svi propisi koji su uređivali 
materiju koja je predmet ovog Pravilnika.   

Član 68.   

(Stupanje na snagu i primjena)   

(1)    Ovaj Pravilnik stupa na snagu osmog dana od dana objavljivanja u "Službenom glasniku 
Bosne i Hercegovine" a primjenjivaće se od 1. juna 2007. godine.   

(2)    Ovaj Pravilnik objavljuje se i u službenim glasilima entiteta i Brčko Distrikt Bosne i 
Hercegovine.   

 

OVAJ PRAVILNIK OBJAVLJEN JE U SLUŽBENOM GLASNIKU BiH BROJ 15/07 

Broj 01-02-2-328-18/07 
9. februara 2007. godine 

Sarajevo   

 

 
Ministar 

dr. Branko Dokić, s. r.   











































































 


